
�� Müasir beynəlxalq münasibətlər sistemində  

beynəlxalq və regional təşkilatların rolu xüsusi 
əhəmiyyət kəsb edir. Bu təşkilatlar yeni dünya nizamının 
formalaşmasına təsir göstərən aparıcı amillərdəndir. 
Sülhməramlı fəaliyyəti ilə tanınan, “müsəlman dünyasının 
BMT-si” adlandırılan İslam Əməkdaşlıq Təşkilatı 
(İƏT) dünya düzəninin əsas fiqurlarından biridir. İƏT 
müasir beynəlxalq münasibətlərdə İslam dünyasının 
bir nömrəli müdafiəçisi kimi çıxış edir,  dünya birliyi 
və bilavasitə təşkilata üzv dövlətlərlə münasibətlərinin, 
ən əsası əməkdaşlıq meyillərinin artırılmasına, islami 
həmrəyliyin möhkəmləndirilməsinə, irqi ayrı-seçkiliyin 
aradan qaldırılmasına, elm, mədəniyyət, sosial-iqtisadi 
və s. sahələrdə inkişafa nail olunmasına çalışır. Təşkilat 
üzvlərinin sayına və mütəşəkkilliyinə görə dünyada xüsusi 
əhəmiyyət kəsb edən qurumlardan biri hesab olunur.

Balanslaşdırılmış xarici siyasət 
yürüdən Azərbaycan bu gün bir sıra 
beynəlxalq və regional təşkilatlarla 
əməkdaşlıq edir. İslam dünyasının 
bir parçası olan  Azərbaycan 1991-ci 
il dekabrın 8-dən İƏT ilə çoxtərəfli 
münasibətlər qura bilmişdir (Qeyd 
etmək lazımdır ki, İƏT yarandığı 25 
sentyabr 1969-cu il tarixindən 2011-
ci il iyunun 28-dək İslam Konfransı 
Təşkilatı (İKT) adını daşımışdır).  
İKT Azərbaycanın beynəlxalq hü-
ququn müstəqil subyekti kimi qəbul 
olunduğu ilk beynəlxalq təşkilatdır.  
Respublikamız bu təşkilata 1991-
ci ilin dekabrında üzv olsa da, 
əlaqələrin intensiv xarakter alması 
1993-cü ilə, yəni ümummilli lider 
Heydər Əliyevin hakimiyyətə qayıt-
dığı dövrə təsadüf edir. 

Respublikamızın İKT-yə 
üzv qəbul olunması Azərbaycan 
həqiqətlərinin beynəlxalq 
müstəviyə çıxarılmasına şərait 
yaratdı. Doxsanıncı illərdə erməni 
təcavüzünün genişləndiyi bir 
dövrdə  informasiya ötürmək, 
təbliğat aparmaq  imkanları zəif 
olan ölkəmizin  öz haqlı mövqeyinin 
dünya ictimaiyyətinə çatdırılma-
sında İƏT-in əhəmiyyətli rolu oldu. 
Bu istiqamətdə atılan ən mühüm 
addımlardan biri 1994-cü il dekab-
rın 13-14-də  Mərakeş Krallığının 
Kasablanka şəhərində İKT-yə üzv 
olan ölkələrin dövlət və hökumət 
başçılarının 7-ci Zirvə toplantısında 
2 mühüm qətnamənin qəbulu oldu. 
Birinci qətnamədə Ermənistanın 
Azərbaycana təcavüzü kəskin 
şəkildə pislənərək bu təcavüzə 
son qoyulması tələb edilmiş, zor 
gücünə ərazi ələ keçirilməsinin 
yolverilməzliyi bildirilməklə, 
ilk dəfə olaraq Ermənistan 
beynəlxalq səviyyədə təcavüzkar 
kimi qiymətləndirilmişdir. İkinci 
qətnamədə isə Ermənistanın hərbi 
təcavüzü nəticəsində  bir milyondan 
çox qaçqının olması ilə əlaqədar 
Azərbaycana iqtisadi və humanitar 
yardım göstərilməsi öz əksini tap-

mışdır. Konfransın qəbul etdiyi Ye-
kun Bəyannaməyə isə Ermənistanın 
Azərbaycana təcavüzü haqqında 
geniş bir bölmə daxil edilmişdir.

İndoneziyanın Cakarta 
şəhərində 1996-cı il dekabrın 9-13-
də keçirilən 24-cü konfransda isə 
Ermənistan-Azərbaycan münaqişəsi 
ilə əlaqədar İKT-nin qəbul etdi-
yi “Ermənistan Respublikası ilə 
Azərbaycan Respublikası arasında 
münaqişə haqqında” qətnamənin adı 
dəyişdirilərək “Ermənistan Res-
publikasının Azərbaycan Respub-
likasına qarşı təcavüzü haqqında” 
qətnamə adlandırıldı. Təbii ki, 
bu, Azərbaycanın haqq səsinin 
ictimaiyyətə çatdırılması üçün mü-
hüm nailiyyət idi.

1999-cu il iyunun 28-dən iyulun 
1-dək Burkina-Faso Respublikasının 
paytaxtı Uaqaduquda keçirilmiş İKT 
xarici işlər nazirlərinin 26-cı konf-
ransında Ermənistanın Azərbaycana 
qarşı təcavüzü ilə bağlı “Ermənistan 
Respublikasının Azərbaycan 
Respublikasına qarşı təcavüzü 
haqqında”, “Azərbaycan Respubli-
kasına iqtisadi yardım göstərilməsi 
haqqında”, “Ermənistan Respubli-
kasının Azərbaycan Respublikasına 
təcavüzü nəticəsində Azərbaycan 

Respublikasının işğal olunmuş 
ərazilərində İslam dininə aid tarixi 
və mədəni irsin və ibadət ocaqları-
nın dağıdılması və təhqir olunması”  
adlı qətnamələr İKT gündəliyinə 
daxil edilərək növbəti zirvə və 
XİN konfranslarında Azərbaycan 
tərəfinin bir sıra əlavələri ilə bütün 
üzv dövlətlər tərəfindən yekdilliklə 
qəbul edilmişdir. 

İslam Konfransı Təşkilatının 
2008-ci il martın 13-14-də Sene-
qalın Dakar şəhərində keçirilmiş 
11-ci Zirvə konfransı, həmin 
il iyunun 18-20-də Uqandanın 
Kampala şəhərində İƏT xarici işlər 
nazirlərinin 35-ci konfransı, eləcə də 
2009-cu il mayın 23-25-də Suriya-

nın Dəməşq şəhərində keçirilmiş 
İƏT xarici işlər nazirlərinin 36-cı 
konfransı Azərbaycanın maraqlarına 
tam uyğun olan qətnamələr qəbul 
etmiş, qəbul edilən sənədlərdə 
üzv dövlətlər bir daha erməni 
təcavüzünü qətiyyətlə pisləmiş, 
Ermənistan silahlı qüvvələrinin işğal 
olunmuş ərazilərdən dərhal və qeyd 
- şərtsiz çıxarılmasını tələb etmişlər.

İKT-nin Dialoq və Əməkdaşlıq 
uğrunda Gənclər Forumu da 
Ermənistanın işğalçı mövqeyinin 
dünya miqyasında ifşa olunması 
istiqamətində birmənalı fəaliyyət re-
allaşdırır. İKT Gənclər Forumu İdarə 
Heyətinin 2008-ci ilin aprelində 
Küveytdə keçirilən 6-cı sessiya-
sında  Heydər Əliyev Fondunun 
Rusiya nümayəndəliyinin rəhbəri 
Leyla xanım Əliyeva forumun 
mədəniyyətlərarası və sivilizasiya-
lararası dialoq məsələləri üzrə birinci 
baş əlaqələndiricisi seçilməsi isə İKT 
Gənclər Forumunun Azərbaycan 
ərazilərinin Ermənistan tərəfindən 
işğalına daha çox diqqət ayırmasın-
da mühüm rol oynadı. Məhz bunun 
nəticəsi idi ki, həmin il mayın 17-də 
İstanbulda İKT Gənclər Forumu və 
İSESCO-nun təşkilatçılığı ilə keçi-
rilmiş İKT ekspertlərinin iki günlük 

iclasında Leyla Əliyevanın təşəbbüsü 
ilə başlanmış "Xocalıya ədalət - 
Qarabağa azadlıq!" kampaniyası İKT 
ekspertləri tərəfindən dəstəkləndi 
və 26 fevral – Xocalı Soyqırımı 
Gününün İKT ölkələrində humanitar 
fəlakətlər qurbanlarının xatirəsini 
anma günü kimi qeyd olunması 
barədə qərar qəbul olundu. Bundan 
əlavə, Xocalı qətliamının İslam 
ölkələrində dərsliklərə daxil edilməsi 
ilə bağlı təklifin də İKT nazirlərinin 
toplantısına təqdim edilməsi razılaş-
dırıldı. İKT xarici işlər nazirləri konf-
ransının 35-ci sessiyasında "Xocalıya 
ədalət - Qarabağa azadlıq!" kampani-
yası ilə bağlı qətnamənin xarici işlər 
nazirləri tərəfindən dəstəklənməsi 
dünyanın 57 ölkəsində müvafiq kam-

paniyanın həyata keçirilməsi üçün 
siyasi-hüquqi baza yaradılmasına 
gətirib çıxardı.

2009-cu ilin mayında isə İKT 
Xarici İşlər Nazirləri Şurasının 
Dəməşqdə keçirilən 36-cı konf-
ransında nazirlər Gənclər Forumu 
haqqında qəbul etdikləri yekun 
qətnamədə "Xocalıya ədalət - 
Qarabağa azadlıq!" kampaniyasını 
tam dəstəkləyərək üzv ölkələri bu 
kampaniyada fəal iştiraka çağırdı. 
Bununla da Xocalı faciəsi haqqında 
həqiqətlərin dünya ictimaiyyətinə 
çatdırılmasına və hadisənin 
beynəlxalq aləmdə hüquqi-siyasi 
və mənəvi qiymətləndirilməsinə 
nail olmağa yönəlmiş məlumat və 
təşviqat kampaniyası fəaliyyətə 
başladı.

18-20 may 2010-cu ildə 
İslam Konfransı Təşkilatına üzv 
dövlətlərin xarici işlər nazirlərinin 
Düşənbə görüşündə qəbul edilmiş 
bəyannamədə “Ermənistan Res-
publikasının Azərbaycan Respub-
likasına qarşı təcavüzü nəticəsində 
Azərbaycanın işğal olunmuş 
ərazilərində İslamın mədəni və 
müqəddəs abidə və tikililərinin 
dağıdılması haqqında” adlı qətnamə 
qəbul olunmuşdur.

 2011-ci ildə İslam Konfran-
sı Təşkilatı Parlamentlər İttifaqı 
(İKT Pİ) Leyla xanım Əliyevanın 
təşəbbüsü ilə həyata keçirilən "Xo-
calıya ədalət!" beynəlxalq kampa-
niyasına dəstək olaraq bəyannamə 
qəbul etdi. İKT Parlamentlər 
İttifaqı Şurasının Birləşmiş Ərəb 
Əmirliklərinin (BƏƏ) paytaxtı Əbu-

Dabidə keçirilən 13-cü sessiya-
sında şuraya üzv dövlətlərin qəbul 
etdikləri Əbu-Dabi Bəyannaməsində 
Xocalı faciəsini insanlığa qarşı 
törədilmiş kütləvi cinayət kimi 
tanımağa çağırdı. Qətnamənin 3-cü 
bəndində qeyd edilir ki, İKT Pİ-yə 
üzv parlamentlər erməni silahlı 
qüvvələri tərəfindən Azərbaycan 
Respublikasının Xocalı şəhərində 
dinc azərbaycanlı əhaliyə qarşı 
törədilmiş kütləvi qırğını insanlığa 
qarşı cinayət kimi tanıyır. Sənədlə 
üzv dövlətlər qeyd olunan cinayətə 
milli səviyyədə lazımi qiymətin 
verilməsinə çağırıldılar. 

Kampaniyanın Xocalı 
həqiqətlərinin dünyanın bir çox 
ölkələrində yayılması, yüzilin 

soyqırımı vəhşətinin nümayişi ilə 
nəticələnmişdir. 2013-cü il dekab-
rın 9-11-də Qvineyanın paytaxtı 
Konakridə 57 ölkənin üzv olduğu İs-
lam Əməkdaşlıq Təşkilatı Xarici İşlər 
Nazirləri Şurasının (İƏT XİNŞ) 40-cı 
sessiyasında təmsil olunan Dialoq və 
Əməkdaşlıq Uğrunda İslam Konfransı 
Gənclər Forumu tərəfindən sessiyaya 
Xocalı faciəsini soyqırımı aktı kimi 
tanınması barədə qətnamə layihəsi 
təqdim edilmişdir. İƏT XİNŞ həmin 
qətnaməni qəbul etməklə Xocalı 
faciəsini soyqırımı aktı kimi tanıdı-
ğını bir daha bəyan etdi. Sessiyanın 
bəyannaməsində “Xocalıya ədalət!” 
kampaniyasına dair xüsusi bənd yer 
almışdır. Həmin bənddə deyilir: “İƏT 
XİNŞ “Xocalıya ədalət!” beynəlxalq 
məlumat kampaniyasını alqışlayır 
və üzv dövlətlərdən bu soyqırımı 
aktını milli və beynəlxalq səviyyədə 
insanlığa qarşı cinayət kimi tanınması 
üçün kampaniyanın işində fəal iştirak 
etməyə və lazımi səylər göstərməyə 
çağırır”. Kampaniya çərçivəsində 
görülən məqsədyönlü fəaliyyət 
nəticəsində 2013-cü ilin fevralında 
Qahirədə keçirilən İƏT-in ali or-
qanı olan dövlət başçılarının zirvə 
görüşündə də Xocalı faciəsi insanlığa 
qarşı cinayət və soyqırımı aktı kimi 
tanındı. 

27-28 may 2015-ci ildə Küveytdə 
keçirilmiş İslam Əməkdaşlıq Təşkilatı 
Xarici İşlər Nazirləri Şurasının 
“Tolerantlığın gücləndirilməsi və 
terrorizmdən imtina edilməsinə ortaq 
baxış” başlıqlı 42-ci toplantısının 
Yekun Bəyannaməsinin preambula-
sında BMT Təhlükəsizlik Şurasının 

müvafiq qətnamələrinə uyğun olaraq, 
Azərbaycan Respublikasının suve-
renliyi və ərazi bütövlüyünə hörmətin 
vacibliyi bir daha vurğulanmışdır.

Azərbaycan Respublikası Prezi-
dentinin iştirakı ilə 2016-cı il aprelin 
13-15-də İstanbulda keçirilən İslam 
Əməkdaşlıq Təşkilatının (İƏT) XIII 
Sammitinin Yekun Bəyanatında 
Ermənistan-Azərbaycan münaqişəsi 
ilə bağlı ciddi mövqe ifadə olundu. 
Sammitdə Ermənistanın ölkəmizə 
qarşı təcavüzünə dair İƏT Kon-
takt Qrupunun yaradılması haq-
qında qərar qəbul edildi. BMT 
Baş Məclisinin 71-ci sessiyası 
çərçivəsində 20 sentyabr tarixində 
İslam Əməkdaşlıq Təşkilatının təsis 
etdiyi Ermənistanın Azərbaycana 

qarşı təcavüzünə dair Kontakt 
Qrupunun ilk iclası keçirildi. 
Kontakt qrupunun tərkibinə 
İƏT-ə üzv olan  7 ölkə  daxildir. 
Azərbaycan gələcəkdə bu tərkibin 
genişləndirilməsi niyyətindədir. 

2016-cı il oktyabrın 18-19-da 
Özbəkistanın Daşkənd şəhərində 
İslam Əməkdaşlıq Təşkilatı Xarici 
İşlər Nazirləri Şurasının “Təhsil və 
maarifçilik - Sülh və yaradıcılığa 
aparan yol” devizi altında keçirilən 
43-cü sessiyasında Ermənistanın 
Azərbaycana qarşı təcavüzünə və 
nəticədə işğal olunmuş Azərbaycan 
ərazilərində İslam tarixinə və 
mədəniyyətinə aid abidələrin 
dağıdılmasına dair qətnamə qəbul 
olundu. Qətnamədə Ermənistanın 
təcavüzü nəticəsində Azərbaycan 
torpaqlarının 20 faizinin işğal 
edilməsindən, bu işğalın davam 
etməsi və Azərbaycan ərazilərinin 
birtərəfli qaydada fiziki, demoqrafık, 
iqtisadi, sosial və mədəni xarakteri-
nin, eləcə də institusional strukturu 
və statusunun Ermənistan Respubli-
kası tərəfindən dəyişdirilməsindən, 
habelə işğal olunmuş Azərbaycan 
ərazilərində ictimai və şəxsi 
mülkiyyətin məhv, talan edilməsi 
və mənimsənilməsindən, o 
cümlədən sözügedən ərazilərdə təbii 
sərvətlərin qeyri-qanuni istisma-
rı, bu sərvətlərdən hazırlanmış 
məhsulların qanunsuz ticarətindən 
ciddi və dərin narahatlıq ifadə edilir. 
Sənəddə Ermənistanın təcavüzkar 
kimi tanınması və təşkilatın 
nizamnaməsinin 7-ci bəndinə uyğun 
olaraq, lazımi tədbirlərin görülməsi 

üçün BMT TŞ-ə çağırış edilir. 
Eləcə də üzv dövlətlərdən xahiş 
olunur ki, silah və hərbi avadanlığın 
Ermənistana ötürülməsi üçün öz 
ərazilərindən tranzit kimi istifadəyə 
imkan verməsinlər.

Sənəddə Ermənistan-
Azərbaycan münaqişəsinin 
beynəlxalq hüququn hamı 
tərəfindən qəbul edilmiş nor-
ma və prinsipləri, BMT TŞ-nin 
müvafiq qətnamələri, eləcə də 
ATƏT-in sənəd və qərarlarına 
uyğun olaraq Azərbaycan Res-
publikasının suverenliyi, ərazi 
bütövlüyü və beynəlxalq səviyyədə 
tanınan sərhədlərinin toxunulmazlığı 
əsasında həll edilməli olduğu qeyd 
olunur. “Ermənistanın Azərbaycana 
qarşı təcavüzü nəticəsində işğal 
olunmuş Azərbaycan ərazilərində 
İslam tarixinə və mədəniyyətinə 
aid abidələrin dağıdılması” adı 
altında qəbul edilmiş sənəddə isə 
Azərbaycanın Ermənistan tərəfindən 
işğal olunmuş ərazilərindəki tarixi, 
mədəni, arxeoloji, antropoloji 
və etnoqrafik abidələrin, maddi-
mədəniyyət nümunələrinin İslam 
irsinin ayrılmaz tərkib hissəsi oldu-
ğu bildirilir və bu irsin Ermənistan 
tərəfindən dağıdılması kəskin 
tənqid edilir. Bu kimi əməlləri 
ilə Ermənistan Respublikasının 
silahlı münaqişələr zamanı mədəni 
mülkiyyətin qorunması haqqında 
Haaqa Konvensiyası və onun əlavə 
protokollarını kobud şəkildə pozdu-
ğu qeyd olunur. Qərara alınıb ki, üzv 
dövlətlərin BMT-dəki daimi missi-
yaları BMT Baş Assambleyasında 
səsvermələr zamanı Azərbaycanın 
ərazi bütövlüyünə tam dəstək versin. 

İƏT-ə üzv dövlətlər bu qətnamə 
ilə bir daha Azərbaycan Respub-
likasının suverenliyinə və ərazi 
bütövlüyünə hörmət ifadə etdiklərini, 
tarixi ədalətin bərqərar olmasına 
tərəfdar olduqlarını göstərdilər. İƏT 
ixtisaslaşmış bir qurum kimi Dağlıq 
Qarabağla bağlı qəbul etdiyi qərarları 
digər beynəlxalq təşkilatlara ünvan-
laya və onların da bu münaqişənin 
həllinə obyektiv yanaşmasını tələb 
edə bilər. 

 İslam Əməkdaşlıq Təşkilatı 
Ermənistanı təcavüzkar, Xocalı 
faciəsini isə soyqırımı aktı kimi 
tanıyan ilk beynəlxalq təşkilatdır.  
Bütün bunlar onu göstərir ki, 
İslam Əməkdaşlıq Təşkilatı öz 
Nizamnaməsində nəzərdə tutulan İs-
lamın ədalətlilik prinsiplərinə sadiq 
qalaraq, Ermənistan-Azərbaycan, 
Dağlıq Qarabağ münaqişəsinin ob-
yektiv şəkildə -  ərazi bütövlüyünün 
toxunulmazlığına əsaslanaraq həll 
edilməsinə dəstək verir.

Nailə MƏMMƏDOVA,  
“Azerbaijan Realities”

İslam Əməkdaşlıq Təşkilatının obyektivində ...
QARABAĞ GERÇƏKLIKLƏRI  

Cəlilabad: Dövlət sanitar nəzarəti gücləndirilir   
�� İlin istənilən vaxtında əhalinin 

sağlamlığına təhlükə törədə biləcək halların 
nəzarətdə saxlanması vacibdir. Gizli deyil 
ki, keyfiyyətsiz məhsul istehsalı, zay ərzaq 
mallarının satışı və zəhərlənməyə səbəb olan 
qidalardan istifadə kimi hallarla ara-sıra olsa da, 
qarşılaşırıq. Azərbaycan Prezidentinin müvafiq 
fərmanlarından, eləcə də “Əhalinin sanitar-
epidemioloji salamatlığı haqqında” Qanundan irəli 
gələn vəzifələr daim aktual olaraq qalır.  

Bəs, yerlərdə dövlət sanitar 
nəzarəti necə həyata keçiri-
lir? Cəlilabadda bu sahədəki 
vəziyyətlə maraqlandıq. Rayon 
Gigiyena və Epidemiologiya 
Mərkəzinin direktoru Musa 
Həsənov bildirdi ki, xidməti 
ərazidə illik plana uyğun olaraq 
ardıcıl şəkildə  nəzarəti yoxlama-
lar aparılır. 

–Doqquz ay ərzində bu 
məqsədlə rayonda 265 yoxlama 
keçirilib, -deyə o, bildirdi.  -Yox-
lamaların nəticələri ilə əlaqədar 
2 dəfə rayon icra hakimiyyəti, 9 
dəfə hüquq-mühafizə orqanları, 
5 dəfə RMX-nın tibbi şurası, 
10 dəfə idarə rəhbərləri və 
ərazi nümayəndələri, həmçinin 
çoxsaylı hüquqi və fiziki şəxslər 
qarşısında məsələlər qaldırılıb, 
nöqsanların çözülməsi üçün 

müvafiq tədbirlər görülüb.
GEM mütəxəssisləri ərzaq 

və qida təhlükəsizliyini təmin 
etmək məqsədilə ticarət və iaşə 
obyektlərinin, satış nöqtələrinin 
fəaliyyətinə nəzarəti daha da 
artırıblar. Zəhərlənməyə yol 
açan halların aradan qaldırılma-
sı üçün addımlar atılıb. Aşkar 
edilən qanun pozuntularına görə 
GEM tərəfindən cərimələr tətbiq 
edilib, bu və ya digər obyektin 
fəaliyyətinin dayandırılması 
tələb olunub.

Yay mövsümündə hər 
həftənin sonu rayonda sanita-
riya günü kimi qeyd olunub. 
İməciliklər keçirilib, idarə və 
müəssisələrin ətrafında, şəhərin 
əsas küçələrində əhatəli  təmizlik 
və abadlıq işləri görülüb. Quru-
mun laboratoriyalarında müxtəlif 

məhsulların dəqiq kimyəvi və 
bakterioloji müayinələri aparılıb. 
Yoxlamalar zamanı insan həyatı 
üçün təhlükə doğuran virus-
lara rast gəlinməyib. Şəhərdə 
ət satışı ilə bağlı mütəmadi 
monitorinqlər keçirilib. Eyni 
zamanda, əhaliyə satılan meyvə-
tərəvəz məhsullarından 61 
nümunə götürülərək nitratlara 
görə, 5 nümunə zəhərli kimyəvi 
maddələrə görə, 12 nümunə isə  
suyun içməyə yararlı olub-olma-

masını müəyyənləşdirmək üçün 
respublikanın mərkəzi laboratori-
yasına yoxlamaya göndərilib. 

Rayonda profilaktik tədbirləri 
gücləndirmək məqsədilə polis 
şöbəsi, bələdiyyələr və yerli 
icra nümayəndəlikləri, baytarlıq 
idarəsi, kommunal müəssisələri 
kombinatının işçiləri ilə birlikdə 
6 dəfə reyd təşkil olunub. Sanitar 
qaydalara əməl etmədiklərinə 
görə 7 fiziki şəxs cərimə olunub, 
5 qida obyektinin fəaliyyəti 
müvəqqəti olaraq dayandırılıb. 
Daha 2 istehsal müəssisəsinin bu-
raxdığı məhsullar üçün sertifikat 
sənədinin alınması təmin edilib.

Yoluxucu xəstəlikləri erkən 
aşkar etmək məqsədilə ilin 
əvvəlindən 16 min 308 nəfər 
vətəndaş sorğu müayinəsinə 
cəlb edilib. Dəfələrlə seroloji,  

bakterioloji, koproloji, rentge-
noloji, flüoroqrafik və bəlğəm 
nümunəsi müayinə olunub. 
Əhalinin istifadə etdiyi içməli 
suyun keyfiyyətinə nəzarət 
məqsədilə rayonda fəaliyyət 
göstərən 5 su kəməri üzərində 
nəzarət gücləndirilib, onlarla su 
nümunəsi sanitar-bakterioloji 
və sanitar-kimyəvi müayinədən 
keçirilib. Obliqat qrupa aid olan 
1234 nəfərin sağlıq durumu 
davamlı şəkildə yoxlanılır.   

Malyariya ilə mübarizəni 
gücləndirmək üçün xəstəliyin 
törədicilərinə qarşı yüzlərlə 
kvadratmetr sahədə dezinfeksiya 
aparılıb, su axarı təmizlənib və 
sair bu kimi tədbirlər görülüb. 
Həmçinin, malyariyaya qarşı 
3107 nəfərin qanı müayinə 
edilib və yerli yoluxmaya yol 
verilməyib.

Bu il Cəlilabad GEM-ə daxil 
olan 172 təcili bildirişlə əlaqədar 
olaraq dərhal, yəni ilk 12 saat 
ərzində yerlərdə epidemik 
müayinə və dezinfeksiya işləri 
görülüb, yoluxa biləcək şəxslər 
arasında tibbi müşahidə aparılıb.

İlin əvvəlindən cəlilabadlı 
uşaqlardan 15234 nəfərinə 
qoruyucu peyvənd vurulub ki, 
yoluxucu xəstəliklərə tutulma-
sınlar. Rayonda məskunlaşmış 
məcburi köçkünlərə dislokasiya 
üzrə tibb xidməti yaxşılaşdırı-
lıb. Onların yaşadığı 22 yaşayış 
məntəqəsində vaxtlı-vaxtında 
zəruri dezinfeksiya tədbirləri 
görülüb.

Qurumun direktoru onu da 
bildirdi ki, idarə olunan yoluxucu 
xəstəliklərə qarşı peyvəndləmə 
məqsədilə mərkəzi anbardan 
rayona kifayət qədər vaksin 
və digər ləvazimat gətirilərək 
tibb müəssisələrinə paylanıb. 
Peyvənd planları tam icra edilib. 
Bütün bunların nəticəsində rayon 
əhalisi arasında polionielit, difte-
riya, qarayara, enterit, dizenteri-
ya, salmanelyoz kimi xəstəliklərə 
tutulma halları xeyli aşağı düşüb.     

Ə. ƏLİYEV,  
“Xalq qəzeti” 

Azərbaycan Ümumdünya 
Turizm Təşkilatının İcraiyyə 
Şurasının sədri seçilmişdir

�� Azərbaycan Respublikasının mədəniyyət 
və turizm naziri Əbülfəs Qarayevin rəhbərlik 
etdiyi nümayəndə heyəti Misirin Luksor şəhərində 
keçirilən Birləşmiş Millətlərin Ümumdünya 
Turizm Təşkilatının İcraiyyə Şurasının 104-cü 
sessiyasında iştirak edib. Bu barədə nazirliyin 
mətbuat xidməti məlumat yaymışdır. 

Məlumatda deyilir ki, 
Azərbaycan öz namizədliyini 
sədrliyə təqdim etmiş və üzv 
ölkələrin dəstəyi ilə ölkəmizin 
sədrliyi təsdiqlənmişdir. 

Sədrin birinci müavini 
Zambiya, ikinci müavini isə 
Serbiya seçilmişdir. 

Bununla bağlı Azərbaycan 
adından sədr qismində çıxış 
edən Əbülfəs Qarayev sədrlik 

müddətində Ümumdünya Tu-
rizm Təşkilatı tərəfindən turiz-
min inkişafı və insanların rifa-
hına töhfə verməsini, həmçinin 
2017-ci ilin "İnkişaf naminə 
davamlı turizm beynəlxalq 
ili” olduğunu nəzərə alaraq bu 
istiqamətdə bütün təşəbbüsləri 
dəstəkləyəcəyini bildirib.

Azərbaycanın Ümum-
dünya Turizm Təşkilatının 

İcraiyyə Şurasının sədri 
seçilməsi Prezident İlham 
Əliyevin dəstəyi və təşəbbüsü 
ilə turizm sahəsində həyata 
keçirilən islahatların nəticəsi 
olaraq ölkəmizin beynəlxalq 
turizm məkanında qazandığı 
nüfuz və etimadın, habelə 
BMT sisteminin ixtisaslaşmış 

təşkilatı olan Ümumdünya Tu-
rizm Təşkilatının və İcraiyyə 
Şurasına üzv olan dövlətlərin 
ölkəmizə olan etimadının 
göstəricisidir.

M.MÜKƏRRƏMOĞLU,  
“Xalq qəzeti”

Şəhidlərə həsr olunmuş “Eldən gedən oğullar” 
adlı silsilə sənədli filmlər çəkilir

�� Saatlı Rayon Tarix Diyarşünaslıq Muzeyinin direktoru, 
Əməkdar mədəniyyət işçisi Sürəyya Muğanlının təşkilatçılığı ilə 
Qarabağ  döyüşlərində canını qurban vermiş rayon sakinlərinə – 
şəhidlərə həsr olunmuş sənədli filmlərin çəkilişinə başlanılıb.  
Bu vaxta qədər artıq “Şəhidlik zirvəsi” adlı 7 qısametrajlı film çəkilib.

Vətənimizin ərazi bütövlüyünün 
qorunması uğrunda döyüşlərdə həlak 
olmuş Saatlı şəhidlərinə həsr olunmuş ilk 
filmin çəkilməsinin  təşəbbüskarı Milli 
Məclisin deputatı, Azərbaycan Mətbuat 
Şurasının sədri Əflatun Amaşov olmuşdur. 
Bu rayondan deputat seçilmiş Ə.Amaşov 
hər dəfə seçicilərlə  görüşə gələndə ilk 
növbədə “Şəhidlər xiyabanı”nı ziyarət 
edir. Onun müvafiq dövlət qurumlarına 
müraciətindən sonra rayonda şəhid ailələri 
və Qarabağ müharibəsi veteranları üçün 
yeni mənzillərin inşası sürətləndirilib. 

Deputatın təşəbbüsü ilə ərsəyə gəlmiş  

“Bitməyən müharibənin qəhrəmanları” 
silsiləsindən Qarabağ şəhidi, gizir Fariz 
Novruzovun xatirəsinə həsr olunmuş 
“Nigaran ruhlar” adlı sənədli film igid 
döyüşçünün doğulub-böyüdüyü Saatlı 
rayonunda  ictimaiyyətə  təqdim olun-
muşdur. Gənclər mərkəzində keçirilən 
təqdimat mərasimində qeyd olunmuşdur 
ki, şəhidlərə həsr olunmuş filmlərin  ra-
yonun bütün kəndlərində, eləcə də təhsil 
ocaqlarında nümayişi vacibdir. Bu, həm 
də gənc nəslin hərbi vətənpərvərlik ruhun-
da yetişməsində böyük rol oynayar.

Bu təşəbbüsü davam etdirən Əməkdar 

mədəniyyət işçisi Sürəyya Muğanlının 
təşkilatçılığı ilə rayonun Fətəlikənd kənd 
sakinləri, Vətənin müdafiəsi uğrunda 
şəhid olmuş Adil Çoxayev və  Arif Arifov 
haqqında da sənədli filmlər çəkilmişdir. 
Hər iki gənc ali təhsillərini başa vurduq-
dan sonra cəbhə bölgələrinə yollanmış  
və torpaqlarımızın bütövlüyü uğrunda 
döyüşlərdə mərdliklə vuruşaraq şəhid 
olmuşlar.

Şəhidlik zirvəsinə ucalmış mərd 
oğul və qızlarımıza həsr olunmuş sənədli 
filmlərin çəkilişi davam etdiriləcək. 
Şəhidlərə həsr olunmuş filmlər Saatlı 
Rayon Tarix Diyarşünaslıq Muzeyində 
saxlanılır.

Hüseyin EYNULLAYEV,  
Saatlıda çıxan  

“Dönüş” qəzetinin müxbiri


